
Petugas kesihatan main peranan besar
kawal COVID-19
Oleh Zanariah Abd Mutalib - Julai 27, 2021 @ 8:56pm
zanariah_mutalib@bh.com.my

Gambar fail, kelihatan petugas Jabatan Kesihatan berehat keletihan selepas
melakukan ujian saringan ke atas penduduk di Dewan Sivik Kampung Laut, Kuala

Terengganu. - Foto Ghazali Kori

KUALA LUMPUR: Petugas barisan hadapan kesihatan negara memainkan
peranan amat besar dalam usaha mengawal penularan jangkitan COVID-
19, sekali gus membantu menjayakan Pelan Pemulihan Negara (PPN).

Pakar penyakit berjangkit, Prof Datuk Dr Adeeba Kamarulzaman, berkata
walaupun beberapa negeri sudah memasuki Fasa Dua PPN selepas
mencapai nilai ambang yang ditetapkan, peranan petugas kesihatan tidak
berkurangan, sebaliknya perlu terus memastikan lonjakan semula kes
tidak berlaku.

Prof Adeeba yang juga Anggota Majlis Sains Pertubuhan Kesihatan
Sedunia (WHO), berkata negeri seperti Perlis, Perak, Kelantan,
Terengganu, Pahang, Pulau Pinang, Sabah dan Sarawak sudah berjaya
beralih ke Fasa Dua, selepas usaha yang dilakukan dari segi
mengurangkan jumlah kes jangkitan dan meningkatkan kadar vaksinasi,
yang bakal diikuti negeri lain.

"Jika ada trend peningkatan kes, petugas kesihatan ini perlu mencari
sebanyak mungkin kes dan kontak rapat dan mengasingkan mereka bagi
memutuskan jangkitan. Perkara terakhir yang kita mahu adalah sekatan
pergerakan yang berulang-ulang kerana ia menjejaskan kehidupan rakyat
dan ekonomi.

"Sehingga program vaksinasi menunjukkan keberkesanan, petugas
kesihatan perlu keluar dan mengambil langkah kesihatan awam
tradisional untuk memutuskan rangkaian jangkitan.

"Tidak semestinya apabila kita beralih ke Fasa Dua, kita sudah boleh
menarik nafas lega dan tidak lagi berwaspada," katanya dalam temu bual
bersama media, hari ini.

Justeru, Dr Adeeba menegaskan mengenai pentingnya data terkini dan
terperinci di peringkat negeri serta daerah supaya peningkatan kes dapat
dipantau dengan teliti serta langkah segera boleh diambil petugas
kesihatan.

Beliau juga berpandangan sekatan pergerakan tidak boleh dilonggarkan
terlalu cepat berikutan jumlah kes COVID-19 yang masih tinggi ketika ini,
selain penggunaan katil di Unit Rawatan Rapi (ICU) yang masih
membimbangkan.

Pakar penyakit berjangkit, yang juga Anggota Majlis Sains Pertubuhan Kesihatan Sedunia
(WHO), Prof Datuk Dr Adeeba Kamarulzaman

Mengulas kes jangkitan yang tinggi terutama di Lembah Klang, Prof
Adeeba menjelaskan, banyak faktor yang mempengaruhi situasi itu,
antaranya jumlah kilang yang menyumbang kepada kluster COVID-19 dan
kepadatan penduduk.

"Sejak kebelakangan ini, kerajaan giat memberikan vaksin kepada
penduduk dan ia adalah tindak balas pandemik yang memberi harapan
kepada kita.

"Beberapa negeri seperti Kuala Lumpur, Putrajaya, Sarawak dan Labuan
sudah mencapai pemberian satu dos yang tinggi, manakala beberapa
negeri perlu meningkatkan lagi pemberian vaksin bagi mengatasi
masalah peningkatan kes," katanya.

Baru-baru ini, kerajaan melancarkan 'operasi lonjakan kapasiti' di Kuala
Lumpur dan Selangor untuk meningkatkan suntikan vaksin bagi
membendung penularan pandemik di Lembah Klang.

Menteri Penyelaras Program Imunisasi COVID-19 Kebangsaan (PICK),
Khairy Jamaluddin, dilaporkan berkata menerusi 'operasi lonjakan
kapasiti', pihaknya kita akan pastikan setiap individu dewasa di Kuala

Lumpur dan Selangor akan terima sekurang-kurangnya satu dos
menjelang 1 Ogos.

Khairy menyasarkan menerusi operasi itu, keupayaan dan kapasiti
vaksinasi di Lembah Klang akan ditingkat daripada 180,000 dos sehari
kepada 272,000 dos sehari.

Semalam, sebanyak 521,923 dos vaksin diberikan di seluruh negara, iaitu
kadar tertinggi sejak program vaksinasi bermula.

Daripada jumlah itu, sebanyak 219,923 suntikan diberi di Lembah Klang,
menjadikan 80.6 peratus populasi dewasa di Kuala Lumpur dan Selangor
kini sudah menerima sekurang-kurangkan satu dos vaksin.

